
Erindi á Orkulindinni Ísland, 27. janúar 2006.

Í flugvél yfir Íslandi haustið 1960 flaug tveimur svissneskum bísnissmönnum í hug, að líklega væri gnótt óbeislaðrar raforku í þessu landi elds og ísa; -jú í Sviss höfðu jökulár Alpanna verið beislaðar. Hið sama hlyti að eiga við um Ísland. Þeir voru á leið til Ameríku í því augnamiði að semja við Ameríkumenn um álver. Þeir hétu herra Meyer & dr. Müller. Þeir stýrðu svissneska álfélaginu Aluminium Industrie Aktien Gesellschaft - AIAG. Svo upptendraðir voru þeir af hugmynd sinni, að þeir telexuðu til Reykjavíkur og spurðu hvort þeir gætu átt fund með iðnaðarráðherra landsins. Það var auðsótt mál. Þeir flugu því með Pan American flugvél um Gander á Nýfundnalandi og komu til Reykjavíkur þriðjudaginn 11. október 1960. 
Þeir mættu til fundar við Bjarna Benediktsson í Arnarhváli. Ásamt Bjarna sat Ingólfur Jónsson raforkuráðherra fundinn og embættismenn. Meyer og Müller lýstu hugmynd sinni – að reisa álver á Íslandi og beisla orku jökulfljóta. Það mætti slá lán í útlöndum fyrir orkuveri. Aluminium Aktien Geshellschaft var lítið svissneskt félag; -framleiddi um 100 þúsund tonn, en þeir félagar ætluðu að breyta því í stórt alþjóðlegt firma. Margfalda framleiðsluna með því að reisa álver. Þeir unnu að nýjum verksmiðjum í Sviss, Noregi Bandaríkjunum, Þýskalandi og S-Afríku. 

Þetta voru stórtíðindi á íslenska vísu. Þarna gafst einstakt tækifæri til þess að láta drauma þjóðskáldsins Einars Benediktssonar rætast. Í dagrenningu 20. aldar dreymdi skáldið stóra drauma um iðnvæðingu Íslands – að beisla íslensku jökulfljótin. 
Þú fólk með eymd í arf!

Snautt og þyrst við gnóttir lífsins lindar,

litla þjóð, sem geldur stórra synda,

reistu í verki,

viljans merki, - 

vilji er allt sem þarf.

Skáldið sá fyrir sér virkjanir í Þjórsá og Jökulsá á Fjöllum. Íslendingar höfðu aldrei kynnst öðrum eins hugmyndum. Stofnun Titan-félagsins var vitnisburður um stórhug og bjartsýni – en jafnframt barns síns tíma. Draumar skáldsins rættust ekki en blunduðu með þjóðinni. Bretum hafði látið sér detta í hug að reisa aluminumverksmiðju í síðari heimsstyrjöldinni og endurvöktu upp úr 1950. Vinstri stjórnin 1956-58 vann ötullega að því að finna tækifæri og ungur verkfræðingur, Steingrímur Hermannsson – sonur forsætisráðherrans Hermanns Jónassonar –  hafði farið með fulltrúa erlendra aluminíumfélaga vítt og breitt um landið að kynna þeim virkjunarkosti. Ísland var fjarri mörkuðum Evrópu og Ameríku, lengst norður í hafi – að því er virtist fjarri siðmenningunni og ekki einfalt að komast til þessa framandi lands.
Nú höfðu herra Meyer og dr. Müller knúið dyra. Það er mikilvægt að átta sig á Íslandi þess tíma; lífið var saltfiskur. Sjávarútvegur var alfa og omega söguþjóðarinnar sem nýlega hafði endurheimt frelsi sitt. Það voru vel innan við 100 starfandi byggingaverkfræðingar í landinu; satt best ekki mikla atvinnu að hafa. Stjórnsýslan var vanmáttug og lítt búin til þess að takast á við flókna samninga við útlendinga. 
Þann 21. maí 1961 skúbbaði Morgunblaðið fréttina; Mikill áhugi á alúminíum-vinnslu á Íslandi var fyrirsögn yfir þvera forsíðuna. Sama tölublað skýrði frá því að John F. Kennedy, forseti Bandaríkjanna, hefði strengt þess heit að áður en áratugurinn væri liðinn, hefði Bandaríkjamaður stigið fæti sínum á tunglið. Það virtist næsta augljóst mál, að þjóðin fagnaði þessu stóra tækifæri; tækifæri til iðnvæðingar. Eða var ekki svo?  Reisa fleiri stoðir undir einhæft íslenskt atvinnulíf. Hafði ekki vinstri stjórnin viljað vinna slíku framgang?

En nei, svo var aldeilis ekki. Strax í öndverðu risu heiftarlegar deilur. Tíminn réðst harkalega á Morgunblaðið. Sennilega hefur undirlægjuháttur við erlent auðvald ekki birst grímulausari í íslensku blaði, sagði Tíminn. Og á Þjóðviljanum – blaði sósíalista –  tíðkuðust hin breiðu spjótin. Blaðið sá fyrir sér efnahagskerfi þjóðarinnar hrynja. Ísland yrði ofurselt arðráni og kúgun.
Allt um það fóru af stað samningaviðræður við Aluminium Aktie Geschellschaft – sem síðar fékk nafnið Alusuisse. Þær voru langar og strangar. Menn fengu fljótlega augastað á að virkja Þjórsá; við Búrfell. Það var stórvirki á íslenskan mælikvarða og ljóst að þjóðin gæti aldrei staðið undir slíkri virkjun ein nema til kæmi stóriðja. Aluminíumverksmiðja var forsenda stórvirkjunar. Búrfellsvirkjun var allof stór biti fyrir Íslendinga. 

Þeir Meyer og Müller voru duglegir við að ferðast til Íslands. Þeir þóttu kynlegir kvistir; blaðamanni Morgunblaðsins fannst þeir eins og Gög og Gokke. Þeir höfðu undarlega siði; fóru í langa göngutúra á morgnana. Slíkt tíðkaðist ekki á Íslandi. Fólki fannst það dularfullt og lögreglu var tilkynnt um þessa dularfullu menn. 

En þeir voru einbeittir í að semja við Íslendinga. Íslendingar voru ekki jafn einbeittir í að semja við þá. Jú, Viðreisn vildi semja. En andstaðan í samfélaginu var mikil; -Íslendingar vildu ekki útlent fjármagn. Það var hættulegt þjóðinni. Ályktunum rigndi inn; ekkert aluminíum – eða ál eins og það var nú nefnt. Alþýðusamband Íslands mælti eindregið gegn aluminíum; Öll þjóðholl öfl sameinist gegn álveri, sagði ASÍ.

Einar Olgeirsson leiddi sendinefnd sósíalista á fund Leoníds Brezhnevs í Moskvu. Það lá mikið við. Þeir komu til baka frá gerska heimsveldinu með línuna; reisum niðursuðuverksmiðjur vítt og breitt um landið. Ekkert álver, við viljum þjóðlega atvinnuvegi. Mikil herferð hófst fyrir niðursuðuverksmiðjum og fundir voru haldnir vítt og breitt um landið. Fjórum vikum eftir fundina í Moskvu steypti Brezhnev Nikita Krúsjoff af valdastóli í Sovétríkjunum. Samhengi? Sjálfsagt ekki, þó Einar Olgeirsson væri kyngimagnaður. Einar Olgeirsson sór þess dýran eið að baráttan gegn hernum yrði smáræði miðað við baráttuna gegn álverinu í Straumsvík. 
Hvað þá um niðursuðuverksmiðjurnar? Gátu þær ekki allt að einu risið? Nokkrum mánuðum síðar rukkuðu íslenskir embættismenn kollega sína í Moskvu um efndir á verksmiðjum. Rússar bara ypptu öxlum. Sjáið þið ekki að allar hillur í Moskvu eru fullar af niðursuðudósum, sögðu þeir. Við þurfum enga síld í dósum! En Brezhnev sagði … stömuðu okkar menn. Njet, sögðu Rússarnir og hristu hausinn. Þannig fór um sjóferð þá.

Allt um það samdist um álver við Straumsvík. Alþjóðabankinn með dyggum stuðningi Bandaríkjastjórnar á bak við tjöldin lánuðu okkur fyrir Búrfelli, enda varð að sveigja og beygja reglur bankans. Málið fór fyrir Alþingi 1966. Mátti ekki búast við að málið rynni í gegn? Svo var alls ekki. Meirihluti Viðreisnar var tæpur í efri deild; álfrumvarpið var samþykkt með eins atkvæðis meirihluta. Svo naumt var það. Eitt atkvæði. Enginn mátti skerast úr leik. Og eins og alltaf var íslensk pólitík söm við sig. Til þess að fá álfrumvarpið samþykkt þurfti Bjarni Benediktsson að semja við þingmann norður í landi; þingmaðurinn fengi skóla ef þjóðin fengi álver! Ég lét hann fá skóla, sagði Bjarni síðar. Þetta minnir á söguna frægu um ráðherrann á kosningaferðalaginu; skrifaðu flugvöll, góði!
Álver reis við Straumsvík. Fyrstu álbarrarnir voru steyptir sumarið 1969. Sömu dagana steig Neil Armstrong fyrstur manna á tunglið. One small step for man – one giant step for mankind, sagði bandaríski geimfarinn. Það tók Bandaríkjamenn jafn langan tíma að undirbúa og senda mann til tunglsins og Íslendinga að reisa verksmiðju í Kapelluhrauni. Þannig var Ísland fyrir 40 árum.
Álverið var himnasending fyrir Íslendinga. Um það bil sem framkvæmdir hófust í Straumsvík, riðu reiðarslög yfir íslenskt atvinnulíf. Síldin hvarf, þorskurinn hrundi og erlendir markaðir hríðféllu. Útflutningstekjur hrundu um 45% milli missera. Þúsundir landsmanna flýðu land; til Skandinavíu og Ástralíu. Framkvæmdir við Búrfell og í Straumsvík milduðu höggið, enda svipaðar að þjóðhagsstærðum og Kárahnjúkar nú. Þjóðarskútan var fljót að rétta af. Það var ótrúleg mildi og vandséð hvernig hefði farið, ef ekki hefði verið álverið í Straumsvík og Búrfell. Þá kom í ljós hve dýrmætt það var að hafa fleiri egg í körfunni; - síldarverksmiðjur hefðu litlu bjargað – eða hvað?
Þrátt fyrir öfluga starfsemi; þrátt fyrir að hundruð sjómanna hæfu störf í álverinu – og ekki hvarflaði að þeim að fara aftur á sjóinn: Þrátt fyrir miklar tekjur; að laun væru hærri í Ísal en annars staðar á Íslandi; þrátt fyrir umskipti í Hafnarfirði þar sem Norðurbærinn reis og götur malbikaðar og bærinn dafnaði, þá var álverið afar umdeilt. Linnulausar árásir voru gerðar á Ísal. 
Árásir brotnuðu allar á álskallanum; Ragnari Halldórssyni, fyrsta forstjóra félagsins. Ár eftir ár var hann skotspónn andstæðinga Ísal; svívirtur, sakaður um landráð. Hann var tákngervingur kapitalisma, hins illa í augum sósíalista. Hann sætti stöðugu einelti. Og ef hann tók að sér félagsstörf, þá stóðu spjótalög úr öllum áttum. Hann var sagður útsendari hins vonda auðhrings í Zürich sem ætlaði gera Ísland að nýlendu á nýjan leik.  En álskallinn er hörkutól og stóð keikur uppréttur. 

Hann tókst á við fordóma heillar þjóðar – ótta Íslendinga við útlendinga. Ég held að fáir menn hafi gert meir í því að kveða niður drauga fortíðar – niðurlægingu íslenskrar þjóðar frá tímum erlendrar kúgunar – en Ragnar Halldórsson. 
Fyrir áratug var álverið í Straumsvík stækkað; þriðja kerskála bætt við. Sú ákvörðun olli straumhvörfum í íslensku atvinnulífi. Eða eru menn búnir að gleyma atvinnuleysinu upp úr 1990 og deyfðinni í íslensku þjóðlífi? Með Straumsvík og Norðuráli tóku hjólin að snúast á nýjan leik. Uppgangur hófst og farsæld tók við. Auðvitað eru margir orsakaþættir fyrir velgengi íslensku þjóðarinnar – stöðug og styrk stjórn, en þúsundir starfa í kring um blómlegan áliðnað eru ein af máttarstoðum íslensks atvinnulífs. Við fáum jú jafnmikið fyrir tonn af áli og þorski.
Rannveig Rist hefur reynst afar f arsæll stjórnandi í Straumsvík – varðað brautina fyrir íslenskar konur í stjórnun fyrirtækja. Hún tókst á við eitt erfiðasta starf í íslensku atvinnulífi og undir hennar stjórn er álverið í Straumsvík eitt hið best rekna í heiminum. Úr Straumsvík kemur gæðaál. Engin furða að á dögunum var Alcan á Íslandi veitt íslensku gæðaverðlaunin; eða að úr Straumsvík koma íslensku bjartsýnisverðlaunin. Ég kom í fyrsta sinn í álverið í Straumsvík fyrir tæpum tveimur árum; -hin mikla fagmennska, atvinnumennska, metnaður og stolt vakti sérstaka athygli mína. Það má heita furðulegt að ég skuli aldrei hafa komið í Straumsvík fyrr; -segir auðvitað meira um mig en ég kæri mig um að vita. En hafandi verið í fjölmiðlum í 20 ár, þá hafði ég aldrei fyrr komið á vinnustað þar sem jafn áberandi fagmennska og metnaður mætti mér strax í anddyrinu. 
Álverið í Straumsvík er ein stærsta ákvörðun íslenska lýðveldisins. Og ein sú farsælasta. Árið 1990 hafði álverið greitt að fullu Búrfellsvirkjanir; lón, háspennumöstur, spennustöðvar. Og malar landsmönnum gull því Þjórsá streymir til sjávar um ókomna tíð. Þúsundir eiga lífsafkomu sína undir stóriðju. Við eigum að minnast hvernig Ísland var þegar Meyer og Müller komu til landsins; það var svo sem ekki skrítið að í Straumsvík voru þeir félagar kallaðir Guð og Guð almáttugur. Við höfðum enga tækniþekkingu til þess að takast á við að reisa Búrfell; við þurftum útlenska hönnuði, útlenska verktaka.   - Íslenskir verktakar stigu sín fyrstu skref. Við höfðum enga tækniþekkingu til þess að reisa álver. Við áttum enga peninga til að gera þessa hluti. Ein stærsta lygi íslenskrar þjóðmálaumræðu er að ál sé ómerkileg vinna; á fundi Verslunarráðs spurði Sigurður Gísli Pálmason eitt sinn hvort Íslendingar vildu virkilega að börn þeirra ynnu í álverum; þetta var sami maðurinn og hafði hundruð ungmenna í láglaunastörfum á kössum Hagkaupa með cirka þriðjung af launum starfsmanna álversins í Straumsvík. Og lítið var gert til þess að bæta kjör þessa fólks eða mennta. Metnaðarfullur skóli er innan áliðnaðarins; hámenntaðir menn starfa þar við hlið íslenskra verkamanna sem sækja menntun í álskólann. Að framleiða gott ál er vandasamt starf. Þúsundir hátæknistarfa hafa skapast í álverum og í kringum álver; -við virkjanir, við framkvæmdir, við framleiðslu – við útrás. Tugir fyrirtækja hafa sprottið upp sem þjóna álverum – og virkjunum og útfrá þeim sprottið ný atvinnutækifæri. Þarna vinnur afar hæft fólk. Þetta eru mikilvægar stoðir í íslensku þjóðlífi. 
Auðvitað verðum við að lifa í sátt við landið okkar. Ég er náttúruverndarsinni. Stýrði raunar einu stærsta náttúruverndarverkefni á Íslandi. Og menn svo sem hristu hausinn yfir Keikó, blessuð sé minning hans. En ég fullyrði; ekkert spor í íslenskri atvinnusögu hefur verið íslenskri þjóð jafn farsælt og stóriðjustefnan sem mörkuð var þegar álverið í Straumsvík reis fyrir tæpum fjórum áratugum. Samt berja menn í borð og verða rauðir í framan ef orðið er nefnt. Það er aldeilis furðulegt. Þó verð ég að segja, að átökin um Kárahnúka nú eru eins og skátafundur miðað við gauraganginn fyrir 40 árum. Þannig að þjóð okkar hefur þrátt fyrir allt fleygt fram. Orðræðan er allt önnur og kurteisari – þó á stundum slettist á fólk. Sérstaklega er gott til þess að vita að ótti við útlendinga ræður ekki gjörðum.

